
Yn gyntaf oll, diolch am y wledd o gynnwys aml-gyfryngol yn y gystadleuaeth hon, doedd dim prinder dychymyg na dyfeisgarwch! Un ymgais ddaeth i law, ond roedd graen aruthrol ac ol gwaith caled iawn ar y cyfanwaith hwnnw. O’r cerddi i’r cyfweliadau, o’r pytiau dyddiaduron i’r bwletinau teledu, roedd y cyfan oll yn codi cwestiwn un funud a gwen y funud nesaf – yr union beth sydd ei angen i gynnal diddordeb cynulleidfa, y tywyllwch a’r goleuni yn gymysg oll i gyd.  

Un o lwyddiannau mawr y gwaith hwn oedd yr ystod lleisiau a glywyd wrth bori’r tudalennau trwy’r ffilmiau byrion yn trafod agweddau gwahanol ar Heddwch – roedd rhannu’r sgript rhwng cynifer o leisiau a wynebau yn ffordd effeithiol dros ben o gyflwyno gwybodaeth tra’n cynnal diddordeb a chwilfrydedd. 

Cefais flas go iawn ar y cyfweliadau diddorol gydag Eric Jones a Mererid Hopwood wrth iddyn nhw drafod gwaith a dylanwad Waldo Williams yng nghyd-destun y pwnc gosod, Heddwch, a’r ymateb bersonol greadigol i’r trafod hwnnw wedyn yn y cerddi dilynol. Mae’r gerdd hynod ar y dudalen Waliau yn haeddu clod hefyd am y portread cynnil, teimladwy o’r fam yn wyneb erchyllter rhyfel.  

Fel newyddiadurwraig, roeddwn i hefyd yn falch iawn o weld y cyfweliad fideo gyda Dafydd Iwan yn dechrau gyda chwestiwn amserol dros ben: priodoldeb cynnal Cwpan y Byd yn Qatar. Da iawn am godi’r pwnc pwysig hwnnw a pheidio bod ag ofn gofyn y cwestiynau anodd sydd o bwys i’r gynulleidfa! Roedd gofyn iddo, fel heddychwr ei hun, am ei farn ar ryfel Wcrain hefyd yn syniad da iawn wnaeth ildio ateb diddorol dros ben wrth iddo gondemnio’r Arlywydd Putin ond rhybuddio hefyd rhag ‘bwydo’r rhyfel‘ ag arfau’r gorllewin ar draul gwthio am drafod.  

Un o’r adrannau a afaelodd ynof i o’r darlleniad cyntaf oedd y llythyron rhybudd ac ymbil, o Gapel Celyn ac Aberfan, wedi eu hysgrifennu o safbwynt unigolion oedd yn rhagweld bygythiadau eu sefyllfaeodd perthnasol ac yn trio atal yr hyn y gwyddom a ddilynodd. Roedd darllen y ddau yn gyrru rhyw ias i lawr yr asgwrn cefn, yn enwedig o ddarllen rhwng y llinellau bod y llythywyr eu hunain yn anobeithio ym mharodrwydd yr awdurodau i weithredu, hyd yn oed wrth ysgrifennu atynt.  
Roeddwn i hefyd wrth fy modd a’r ystod o bynciau a drafodwyd wrth fynd i’r afael a thema Heddwch, o’r lleol i’r cenedlaethol – o’r ail ryfel byd i ddymchwel Wal Berlin  i Black Lives Matter – i’r cyfoes iawn, trwy goroni’r cyfan a bwletin arbennig o Newyddion S4C yn fyw o’r ystafell ddosbarth i’r brwydro yn Wcrain. Bendigedig a safonol – fe fyddai croeso mawr i’r cyflwynydd a’r gohebydd ar y Sianel Genedlaethol!  

Efallai y byddai’r cyfanwaith ar ei ennill o gael ychydig o olygu a chydlynnu’r cyfan i esbonio sut bod yr holl agweddau ar Heddwch yn datblygu ac yn clymu at ei gilydd – ond gwaith bach fyddai hynny o’i gymharu a’r gwaith aruthrol sydd wedi ei wneud yn creu a chasglu’r holl gynnwys gwych a gyflwynwyd yn fan hyn. 
Diolch i’r holl dim a ddaeth ati i roi’r wefan hon at ei gilydd, roedd hi’n ddifyr dros ben pori drwy’r holl gynnyrch a chael cwrdd a’r ystod o gymeriadau creadigol wrth galon y gwaith drwy eu cyfraniadau. 

